
PEMBERITAHUAN PERTANYAAN BAGI JAWAB LISAN 

DEWAN RAKYAT MALAYSIA 

PERTANYAAN 

DARIPADA 

TARIKH 

SO ALAN 

JAWAB LISAN 

PUAN NURUL IZZAH BINTI ANWAR 

[ LEMBAH PANTAI] 

11 JUN 2014 

Puan Nurul lzzah binti Anwar [ Lembah 

Pantai] minta MENTERI LUAR NEGERI 

menyatakan :-

(a) apakah pendirian Malaysia dalam isu hak 

kewarganegaraan masyarakat Islam 

Rohingya; dan 

(b) langkah-langkah bantuan kemanusiaan 

yang disalur kepada masyarakat 

Rohingya yang terus dimangsakan di 

Myanmar. 



JAWAPAN 

Tuan Yang di-Pertua, 

2. Menyentuh mengenai isu kewarganegaraan masyarakat Islam 

Rohingya, Malaysia memandang serius akan perkara ini dan percaya 

bahawa Kerajaan Myamar perlu memainkan peranan yang lebih besar 

dan proaktif dalam usaha menyelesaikan masalah tersebut. 

3. Sebagaimana Yang Berhormat sedia maklum, isu Rohingya 

adalah merupakan isu dalaman Myanmar dan Malaysia konsisten 

dalam hal ini di mana Malaysia mengamalkan dasar luar Negara yang 

jelas iaitu tidak mencampuri urusan dalaman sesebuah negara yang 

berdaulat. Dalam nada yang sama, isu kewarganegaraan masyarakat 

islam Rohingya adalah masalah dalaman yang perlu diselesaikan 

sendiri oleh Kerajaan Myanmar. 

4. VB Menteri Luar sebelum ini juga telah menyuarakan rasa 

kebimbangan mengenai kemasukkan ramai pelarian Rohingya ke 

Malaysia dalam sepucuk surat bertarikh 9 Januari 2013, yang 

ditujukan kepada rakan sejawat beliau di Myanmar iaitu TYT U Wunna 

Maung Lwin. Dalam surat tersebut, VB Menteri Luar Negeri 

menyatakan bahawa isu pelarian Rohingya dari Myanmar telah 

mendapat tumpuan media antarabangsa yang secara tidak langsung 

boleh membantutkan perkembangan positif di Myanmar. Malaysia 

seperti biasa, mempunyai keyakinan yang tinggi bahawa Myanmar 

sedang menangani perkara yang berkaitan dengan Rohingya dengan 



cara yang adil. Sebagai negara rakan yang sudah lama dan jiran 

kepada Myanmar, Malaysia bersedia memberikan apa jua bantuan 

yang diperlukan oleh Myanmar ke arah satu resolusi yang praktikal 

dan mampan demi keamanan dan kestabilan bukan sahaja untuk 

negara dan rakyat Myanmar, tetapi kepada rantau ini keseluruhannya. 

5. Kerajaan Malaysia juga telah memberi bantuan kemanusiaan 

kepada komuniti Rohingya di Myanmar melalui dua pertubuhan

pertubuhan bukan kerajaan Malaysia, iaitu Mercy dan juga Agensi 

Bantuan Malaysia (MRA) yang masih aktif dalam menyalurkan 

bantuan kemanusiaan kepada masyarakat Rohingya di Myanmar. 

Sekian, terima kasih. 


